
A Jūms nebūn tēp, kāp mon? 

Nuorio aš paklaustė Jūsa: 

– A, Jūms nebūn tēp, kāp mon? 

Prapol daikts kuoks – nuors pasiosk – 

Rasi tiktā – netīčiuom. 

Vakar akėnē prapoulė, 

Ruods, ont stala palėkau. 

Ėiškau pastalie, pu soulo, 

Nerondo, – kor ožkėšau? 

Sopīkau, – ė nebėiškuojau. 

Pu kėik laika... kap manā, – 

Čiopt ož galvuos; – vo to jetau –! 

Ont pakaušė akėnē! 

Rek kor eitė – nebie raktu, 

Juk unt gėmbės kabėnau. 

Šuokiniejo, kāp patrakus, 

Kor ėiškuotė – nebžėnau. 

Prapol kartās telipuons, 

Tašės verto ė kėšenės. 

Ont lėntīnas gol, kāp puons, 

Joukas tėkra ons ėš monės. 

Pasakīkėt, žmuonis brongė, 

A, če cūdā, a žiuoploms? 

Ar aš vėina neberondo? 

A Jums nebūn tēp, kāp mon? 


